REGULAMENTO DO TRABALLO FIN DE GRAO EN RELACIÓNS LABORAIS E RECURSOS HUMANOS
E.U. Relacións Laborais de Lugo

Fundación Campus Universitario de Lugo
Universidade de Santiago de Compostela
(Aprobado en Xunta de Escola na súa sesión de data 16-09-2010)
O Real Decreto 1393/2007, de 29 de outubro, polo que se establece a ordenación das ensinanzas universitarias oficiais, no seu artigo 12, establece que as ensinanzas de grao concluirán coa elaboración e defensa dun Traballo Fin de Grao, que deberá realizarse na fase final dos estudos e estará orientado á avaliación de competencias asociadas ao título.

Nas Liñas Xerais da USC para a elaboración das novas titulacións oficiais reguladas polo RD 1393/2007, aprobado na sesión do Consello de Goberno do 9/04/2008, establécense distintas pautas relacionadas co Traballo de Fin de Grao.

Na Resolución Reitoral do 18/05/10, pola que se regula a realización do Traballo de Fin de Grao na Universidade de Santiago de Compostela, establécense as liñas básicas para a uniformidade na regulación dos traballos fin de grao das diferentes titulacións de grao da USC.

No Plan de Estudos de Graduado en Relacións Laborais e Recursos Humanos da Universidade de Santiago de Compostela (USC) (BOE de 5 de marzo de 2010) establécese o número de créditos que suporá o Traballo Fin de Grao (TFG).
Tomando como referencia o establecido nas normas citadas, procedeuse a redactar o presente regulamento
CAPÍTULO I: CONSIDERACIÓNS XERAIS

Artigo 1. Obxecto

O obxecto da presente norma é o de regular o proceso de realización e presentación dos Traballos de Fin de Grao do Grao en Relacións Laborais e Recursos Humanos da E.U. Relacións Laborais de Lugo, adscrita á USC.

Artigo 2.- Ámbito subxectivo

Os estudantes destinatarios deste regulamento son aqueles que teñan pendentes como máximo 75 créditos para obter o título de grado (incluíndo os correspondentes ó TFG) e superados a lo menos 150 créditos, entre eles todos os da primeira metade da titulación (1º e 2º curso).

Artigo 3. Órganos competentes

A aprobación ou modificación deste regulamento correspóndelle á Xunta de Escola que tamén aprobará os períodos de presentación do TFG, xunto coa convocatoria oficial de exames de cada curso académico.

A Comisión de Calidade velará polo cumprimento da normativa desenvolvida neste regulamento.
A Comisión de Docencia/Título entenderá dos procedementos de asignación, elaboración, modificacións, presentación e avaliación do TFG. En particular, no marco do establecido neste regulamento, terá as seguintes funcións:

· Elaborar a convocatoria anual e as datas de presentación dos TFG
· Aprobar ou denegar a proposta dos temas e a súa asignación

· Asignar os directores e, si fose o caso, os codirectores dos TFG

· Decidir sobre a modificación de temas e/ou director/a asignado/a
· Fixar as características de formato dos TFG
· Aprobar os tribunais de avaliación.
Correspóndelle á secretaría académica do centro, auxiliada polo/a xestor/a do centro:

· A solicitude ós alumnos matriculados do TFG para que elixan o modo de asignación do mesmo
· A relación cos departamentos con docencia na titulación, en todo o relacionado cos TFG
· A comprobación dos requisitos de forma que deben respectar os TFG
· A recepción, custodia e arquivo dos TFG
· A xestión dos espazos e medios necesarios para o correcto desenvolvemento das sesións de exposición e defensa dos TFG
· A xestión das actas dos TFG
 Artigo 4. O traballo fin de grado 

O Traballo de Fin de Grao é unha aportación orixinal, autónoma e individual de cada estudante e consistirá na elaboración dun traballo no que se acrediten coñecementos e destrezas adquiridas durante os estudos realizados na titulación de Grao. Incluirá, como mínimo, tarefas de busca e revisión bibliográfica, lectura e integración de información, elaboración de información relevante, redacción e presentación.
Para a obtención dos créditos asignados no plan de estudios ó TFG, o/a alumno/a deberá matricularse, solicitar a súa presentación e defensa nalgunha das convocatorias previstas ó efecto, facelo en sesión pública e obter a correspondente cualificación do tribunal encargado da súa avaliación.

CAPÍTULO II: CONVOCATORIAS, MATRÍCULA E ENTREGA DOS TFG
Artigo 5. Convocatorias

A Comisión de Docencia/Título proporá á Xunta de Escola, para a súa aprobación, as datas de celebración da defensa e exposición dos TFG, que deberán realizarse en febreiro, xullo e setembro. 
O alumnado poderá presentarse a unha única convocatoria e terá unha única oportunidade (febreiro, xullo ou setembro) por curso académico, sendo catro o número máximo de convocatorias das que disporá para poder obter o título de grado. 

Artigo 6. Matrícula

A matrícula realizarase nos prazos establecidos para a matrícula ordinaria, conxuntamente coas materias que o/ alumno/a teña pendente de superar para completar os estudos de Grao, de ser o caso. 
Poderá formalizar a matrícula o alumnado indicado no artigo 2.

No caso de que o alumnado non se presente a ningunha das oportunidades no curso en que estea matriculado no TFG, ou non o superase, deberá realizar unha nova matrícula nos cursos académicos seguintes.

Artigo 7. Solicitude para a presentación e defensa do TFG

Os alumnos matriculados do TFG solicitarán, en cada curso académico, mediante instancia dirixida ó director do centro, a presentación e defensa do seu traballo nalgunhas das oportunidades previstas. Esta solicitude debe incorporar o visto e prace do/a director/a ou codirector/a, si procede, do TFG.

A Comisión de Docencia/Título, establecerá, para cada unha das oportunidades, un prazo de entre 15 e 20 días naturais para a realización da solicitude.
Realizada a correspondente solicitude, o alumnado está obrigado a presentarse, nas datas previstas, á oportunidade solicitada. Si por causa xustificada non se presentase, poderá solicitar, mediante escrito razoado dirixido ó/á director/a do centro, a presentación á/s seguinte/s oportunidade/s dese curso académico. A Comisión de Docencia/Título decidirá sobre tal solicitude, podendo admitila ou rexeitala.
Artigo 8. Entrega dos TFG

O/A alumno/a deberá entregar na secretaría do centro dous exemplares do seu TFG, dos que un quedará arquivado no centro e outro se lle entregará ó/á director/a do mesmo (si houbese mais dun director depositaranse outro exemplar mais). Deberá tamén entregar unha copia electrónica en formato PDF que quedará arquivada no centro. 

O prazo para a entrega dos TFG será o mesmo que para a solicitude da súa presentación e defensa. Este prazo pode ser ampliado, pero a súa data de finalización non pode ir mais alá dos sete días anteriores á celebración da presentación e defensa dos traballos.

CAPÍTULO III: PROPOSTAS, ASIGNACIÓN, DIRECCIÓN, MODIFICACIÓN  E CADUCIDADE DOS TFG
Artigo 9. Propostas de TFG
Finalizado o período de matrícula do curso académico, o alumnado matriculado no TFG, nos prazos que se determinen, deberá optar por algunha das seguintes opcións (ver anexo 1): 
A) Presentar unha proposta de traballo, asinada tanto polo alumno como polo director do TFG, debendo incluír a seguinte información:
- Título do traballo

- Breve descrición do contido

- Nome do/a director/a
B) Solicitar que se lle asigne un determinado TFG e un director para o mesmo.
C) Solicitar que se lle prorrogue o TFG xa asignado en cursos académicos anteriores.
Ós efectos de poder satisfacer as demandas dos estudantes que opten pola opción B, a secretaría do centro porase en contacto cos departamentos con docencia na titulación para solicitarlles que remitan unha relación de traballos (incluirase título e director/a). O número de traballos  que se solicitarán ós departamentos será establecido pola Comisión Permanente, incrementándose arredor dun 25% para favorecer as opcións de escolla dos alumnos.

Recibida e publicada a relación de traballos dos departamentos, o alumnado  expresará as súas preferencias mediante o correspondente formulario, dirixido ó/á director/a do centro, no que figurará o listado completo dos traballos ofertados, que deberán ser numerados por orden de preferencia.
Artigo 10. Asignación dos TFG

A Comisión de Docencia/Título analizará, aprobará ou denegará e dará publicidade á asignación dos TFG.

A asignación dos traballos, no caso da opción B, realizarase tendo en conta as preferencias expresadas polo alumnado na súa petición, utilizando como criterio de asignación a nota media do expediente académico de cada solicitante. 
No caso da opción A, si se cumpren todos os requisitos, se lle asignará ó alumnado o traballo e o director solicitados. En caso contrario, a Comisión de Docencia/Título asignaralle un traballo e un director da opción B.
No caso da opción C, si non fose aceptada a solicitude do/a alumno/a, a Comisión de Docencia/Título asignaralle un traballo e un director da opción B.

Aos estudantes que non optasen por ningunha das opcións contempladas no artigo 9, a Comisión de Docencia/Título asignaralles un traballo e un director da opción B.

Unha vez asignadas as propostas de TFG, se lle comunicará a cada estudante, que deberá contactar co/a director/a do seu traballo co obxecto de programar a elaboración do mesmo.

O proceso de asignación e publicación dos TFG en cada curso académico debe estar rematado antes do comezo do segundo cuadrimestre.
Artigo 11. Dirección dos TFG

Os TFG deberán ter un/unha director/a que deberá ser persoal docente ou investigador (PDI) con docencia na titulación ou no centro, ou adscrito a departamentos con créditos de formación básica ou obrigatoria na titulación.

Os TFG poderán realizarse no marco de convenios con empresas ou institucións, ou no marco de convenios de intercambio de estudantes (ERASMUS, SICUE,…). Neste último caso, exercerá como director do TFG o coordinador académico do intercambio.
A Comisión de Docencia/Título, de xeito excepcional, previa petición razoada por parte dalgún interesado e dirixida ó director do centro, poderá admitir un/unha codirector/a, determinando as súas funcións.

Artigo 12. Anulacións e modificacións

A Comisión de Docencia/Título, previa petición motivada por parte do alumno ou do director dun TFG, dirixida ó director do centro, poderá admitir ou denegar a anulación completa ou parcial da asignación (modificación do título ou do/a director/a, e do/a codirector/a, si fose o caso), procedendo a realizar unha nova. Corresponderá á secretaría do centro a xestión destes procesos e, si fose preciso, a comunicación dos cambios ós servizos administrativos correspondentes.

Artigo 13. Prórroga e caducidade

Si no ano académico de asignación do seu TFG, o/a alumno/a non realizase a súa presentación e defensa, poderá solicitar, en resposta á demanda realizada dende a secretaría do centro, segundo se establece no artigo 9, a prórroga da asignación para o curso académico en que realice unha nova matrícula. Nesta solicitude deberá constar o visto e prace do/a director/a do TFG, ou do/a codirector/a, si procedese. Si non o fixese, caducará a asignación realizada, podendo optar por calquera das outras dúas fórmulas previstas no artigo 9 para que se lle asigne un novo TFG.
CAPÍTULO IV: REQUISITOS DOS TFG
Artigo 14. Requisitos académicos para a presentación e defensa do TFG

Para a presentación e defensa pública dos traballos fin de grao será requisito necesario ter superados todos os demais créditos do grao. A Comisión de Docencia/Título verificará que se cumpren estes requisitos. Para estes efectos, no caso de que nas datas previstas para que o alumnado solicite a presentación e defensa nunha determinada convocatoria, aínda non se asinaran todas as actas de exame das materias do Grao, o/a secretario/a do centro solicitará do profesorado encargado das materias que se informe sobre as cualificacións do alumnado que vaia a presentar os traballos na mesma convocatoria. Esta información terase en conta ós efectos de permitir ou non a presentación do traballo na convocatoria solicitada. En ningún caso procederá a cualificación do TFG en tanto existan materias pendentes de cualificación.
Artigo 15. Requisitos formais do TFG

A extensión do TFG será de entre 8.000 e 12.000 palabras e deberá, como mínimo incluír os seguintes apartados:

· Portada, na que constará o seguinte (ver anexo II):

· Traballo fin de grado

· Grado en Relacións Laborais e Recursos Humanos pola Universidade de Santiago de Compostela

· Título completo do traballo

· Ano Académico de presentación e convocatoria
· Autor/a

· Primeira páxina, na que aparecerán os mesmos datos que na portada, ademais da mención do nome do/a director/a e as sinaturas deste/a e do/a alumno/a. (ver anexo III)
· Índice de contidos (capítulos, apartados, táboas,…)

· Breve resumo (entre 200 e 300 palabras)

· Introdución, na que se fará referencia ós obxectivos do TFG

· Contidos
· Conclusións
· Bibliografía utilizada

A Comisión de Docencia/Título establecerá as normas relativas á encadernación e formato dos TFG
Non se permitirá a defensa de ningún TFG que non cumpra estes requisitos
CAPÍTULO V: DEFENSA E AVALIACIÓN DOS TFG

Artigo 16. Tribunais

Os TFG serán valorados por un tribunal composto por tres membros (presidente, secretario/a, vocal, cos seus respectivos suplentes), que deberán ser profesores/as do Grado en Relacións Laborais e Recursos Humanos no correspondente curso académico. O/A director/a, e o/a codirector/a non poderán formar parte do mesmo.

En cada unha das convocatorias poderá constituírse un único ou varios tribunais para a valoración dos TFG. Correspóndelle á Comisión de Docencia/Título esta decisión.

O/A director/a do centro, a proposta da Comisión de Docencia/Título, nomeará ós membros dos tribunais e ós seus suplentes.

Artigo 17. Exposición e defensa do TFG

Nas datas establecidas para a correspondente convocatoria, procederase á exposición e defensa, por parte de cada un dos alumnos que o solicitase, do seu TFG.
A exposición será oral e terá carácter de acto público, sendo a súa duración recomendada de 15 minutos por estudante. O tribunal poderá realizar as preguntas e cuestións que considere convenientes para proceder á axeitada cualificación dos TFG.

Corresponde á secretaría do centro a reserva dos medios necesarios (aulas, material de proxección…) para o correcto desenvolvemento destes actos.

Artigo 18. Avaliación dos TFG

Os membros do tribunal realizarán un informe, segundo o modelo que se elaborará para estes efectos, no que se avaliarán , de 0 a 10 cada un dos seguintes aspectos: 

a) Calidade do TFG: cumprimento dos obxectivos propostos, adecuación e desenvolvemento das tarefas formuladas, dificultade, conclusións, orixinalidade, etc.

b) Presentación escrita: xeral (lexibilidade, redacción, ortografía, etc), estrutura, corrección, etc.

c) Presentación oral: concisión, claridade, convicción, asertividade, etc.
Artigo 19. Cualificación
A cualificación outorgada por cada membro do tribunal ó TFG obterase de acordo coa seguinte ponderación:

a) Calidade do TFG (C): 70%

b) Presentación escrita (PE): 15%

c) Presentación oral (PO): 15%

d) Cualificación final: 0,70C + 0,15PE + 0,15PO

A cualificación final do TFG obterase como media aritmética (aproximada cunha cifra decimal) das cualificacións outorgadas polos membros do tribunal.

As cualificacións obtidas polos TFG serán as seguintes.

0 – 4,9: SUSPENSO

5,0 – 6,9: APROBADO

7,0 – 8,9: NOTABLE

9,0 – 10: SOBRESALIENTE

Poderán outorgarse “matrícula de honra” a aqueles traballos que obtiveran unha cualificación superior a 9, sen que o número de matrículas de honra por curso académico poida exceder do 5% do alumnado matriculado no TFG nese curso. A mención matrícula de honra será asignada unha vez celebrada a última convocatoria para a presentación dos TFG do curso académico.

Cando se constitúan distintos tribunais para avaliar os TFG, será a Comisión de Docencia/Título  a que outorgue as cualificacións de matrícula de honra, a petición do tribunal cualificador do correspondente TFG.

Si se constituíse un tribunal único en todas as convocatorias dun curso académico, será este tribunal o que outorgue as matrículas de honra que correspondan.

O/A secretario/a do tribunal fará públicas as cualificacións nun prazo máximo de dous días dende a data de presentación e defensa dos traballos.
A superación do TFG suporá a superación dos créditos obrigatorios establecidos no plan de estudos, sen que sexa posible a superación parcial ou dun menor número de créditos. 

Artigo 20. Actas

As actas dos TFG serán individuais e nelas constarán o nome dos membros do tribunal cualificador, o título do traballo, a data de presentación e defensa e a súa cualificación.

As actas serán asinadas por todos os membros do tribunal avaliador. Si algún deles estivese imposibilitado para asinar a acta, será substituído polo director do centro, o que se poñerá en coñecemento da Secretaría Xeral da USC.

A concesión das matrículas de honra farase constar nunha acta elaborada ó efecto que será asinada polo/a coordinador/a do grado e que será remitida á Unidade de Xestión Académica correspondente para que o faga constar no expediente do alumnado.
Os/As alumnos/as matriculados/as que non optaran por ningunha das convocatorias do curso académico, figurarán nun acta conxunta, na última convocatoria do curso, coa mención “non presentado” que será asinada polo director do centro.

Os/As alumnos/as de intercambio poderán matricularse do TFG. O seu réxime será o establecido no Regulamento de Intercambio de Estudantes da USC.
Da xestión das actas e da relación cos servizos administrativos e coa secretaría xeral da USC entenderá e se responsabilizará a secretaría do centro. 

CAPÍTULO VI: DEREITOS E UTILIZACIÓN DOS TFG

Artigo 21. Dereitos do TFG

A propiedade intelectual do TFG correspóndelle ó/á alumno/a que o realizou. No caso de que o TFG se realice no marco dun contrato ou convenio con algunha entidade, os dereitos do TFG serán os recollidos no contrato ou convenio baixo o disposto na lexislación vixente.

Artigo 22. Utilización do TFG

O traballo e os desenvolvementos dos TFG poderán ser utilizados a efectos académicos e de investigación na Universidade de Santiago de Compostela, sempre con mención expresa ós seus autores. 

DISPOSICIÓN ADICIONAL ÚNICA
Corresponderá á Comisión de Docencia/Título a resolución de calquera dúbida sobre a interpretación deste regulamento.
ANEXO I

PROPOSTA DE TRABALLO FIN DE GRAO (TFG)
APELIDOS

NOME

D.N.I.

RUA/PRAZA,nº, piso

LOCALIDADE

TELÉFONO

CORREO ELECTRÓNICO 

Alumno/a do GRAO EN RELACIÓNS LABORAIS E RECURSOS HUMANOS na Escola Universitaria de Relacións Laborais de Lugo, adscrita á Universidade de Santiago de Compostela no actual curso 2…../2…., de acordo co establecido no regulamento do traballo fin de grao do centro


A)Presenta unha proposta de traballo fin de grado, coas seguintes características:

TÍTULO:……………………………………………………………………………………….

DIRECTOR/A:………………………………………………………………………………...

BREVE DESCRICIÓN DO CONTIDO:



B) Solicita que se lle asigne un traballo fin de grao (director e título)

C) Solicita que se lle prorrogue o traballo fin de grao do curso 2.…/2…. con

TÍTULO:……………………………………………………………………………………
e dirixido por D/ña…………………………………………………………………………
(Riscar unha das tres opcións)

Lugo, a........de...........................de 2….
Asdo.




O/a alumno/a


O/a director/a do TFG






(Só no caso de elixir as opcións A ou C)

Sr/a. Director/a da E. U. de Relacións Laborais de Lugo
ANEXO II
TRABALLO FIN DE GRAO

GRAO EN RELACIÓNS LABORAIS E RECURSOS HUMANOS POLA UNIVERSIDADE DE SANTIAGO DE COMPOSTELA

Regulamento do traballo fin de grao en Relacións Laborais e Recursos Humanos
Curso Académico: 2010/2011
(Convocatoria de setembro)
Autor: Juan Rodríguez Pérez
ANEXO III

TRABALLO FIN DE GRAO

GRAO EN RELACIÓNS LABORAIS E RECURSOS HUMANOS POLA UNIVERSIDADE DE SANTIAGO DE COMPOSTELA

Regulamento do traballo fin de grao en Relacións Laborais e Recursos Humanos
Curso Académico: 2010/2011
(Convocatoria de setembro)







  VºBº

Autor




      Director/a

Juan Rodríguez Pérez

María Nieves Vicente Sobrino
CALENDARIO TRABALLOS FIN DE GRAO (TFG)

	27 XANEIRO


	3 XUÑO


	15 XULLO


	

	PRAZO ENTREGA ACTAS 

	1 ó 20 FEBREIRO

